
Mae Tairgwaith o ddiddordeb arbennig oherwydd ei laswelltiroedd cyfoethog mewn 
rhywogaethau, sy’n gartref i amryw o rywogaethau planhigion anghyffredin.  Mae llystyfiant o’r 
fath yn awr yn gynyddol brin yn iseldiroedd Cymru, gan fod gwelliannau amaethyddol wedi  
difetha’r mwyafrif ohonynt. 
 
Mae’r safle wedi ei leoli i’r de o bentref Tairgwaith, ger Brynaman.  Mae’n cynnwys pedwar cae 
sy’n gorwedd ar lethrau esmwyth yn wynebu’r gogledd orllewin a’r de orllewin ar uchder o tua 
180m.  Gyda’i gilydd maent yn arddangos amrediad o laswelltiroedd cyfoethog mewn 
rhywogaethau, a’r ffordd y maent yn troi’n laswelltir corsiog gwlypach.   
 
Mae’r cae mwyaf gorllewinol yn cynnal glaswelltir sych, niwtral.  Yma, mae glaswellt megis 
maeswellt cyffredin Agrostis capillaris a pherwellt y gwanwyn Anthoxanthum odoratum i’w 
gweld, yn ogystal â’r feillionen goch Trifolium pratense, y melynydd Hypochaeris radicata, y 
llwynhidydd Plantago lanceolata, y pengaled Centaurea nigra a physen y ceirw Lotus 
corniculatus.  Mae’r pridd yn y cae yma braidd yn asidig, a dangosir hyn gan rywogaethau fel 
tresgl y moch Potentilla erecta a thamaid y cythraul Succisa pratensis.  Mae digonedd o’r 
llysyrlys Sanguisorba officinalis hefyd i’w weld yma. 
 
Mae’r cae mwyaf dwyreiniol yn cynnal glaswelltir tebyg, ond yma nid oes unrhyw elfen asidig yn 
y pridd.  Mae rhywogaethau fel tresgl y moch a thamaid y cythraul yn cael eu disodli gan ytbysen 
y ddôl Lathyrus pratensis, llygad llo mawr Leucanthemum vulgare, peradyl yr hydref Leontodon 
autumnalis a’r peradyl garw L. hispidus. 
 
Mae’r cae canol hefyd yn cynnal glaswelltir niwtral, ond yma mae’n newid yn raddol yn 
gymunedau glaswelltir corsiog a dolydd corsiog, a nodweddir gan laswellt y gweunydd Molinia 
caerulea ynghyd â’r ysgallen gorswaun Cirsium dissectum, a hesg megis yr hesgen hirgrwn 
Carex ovalis a’r hesgen benigen-ddail Carex panicea.  Mewn mannau, mae presenoldeb 
rhywogaethau megis crydwellt Briza media yn dangos bod natur braidd yn dra-fasig i’r pridd.  Ar 
draws hanner deheuol y cae yma, ble mae draenio’n cael ei rwystro mwy, daw’r frwynen flodfain 
Juncus acutiflorus, pysen y ceirw fwyaf Lotus pedunculatus, a briwydden y gors Galium palustre 
yn fwy amlwg. 



 
Mae rhywogaethau planhigion nodedig a gofnodwyd yn Nhairgwaith yn cynnwys y tegeirian 
llydanwyrdd Platanthera chlorantha.  Mae hyd at wyth deg o sbrigynnau o’r rhywogaeth yma’n 
bresennol yn y cae mwyaf dwyreiniol, ac mae hefyd yn bresennol yng nghae canol y safle.  Mae’r 
carwas troellog Carum verticillatum, rhywogaeth Atlantaidd nodweddiadol o borfeydd heb eu 
gwella ym maes glo De Cymru, hefyd i’w weld ar draws llawer o’r safle. 
 


